ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ  ԿԱՌԱՎԱՐՈՒԹՅԱՆ 2022 ԹՎԱԿԱՆԻ ՄԱՐՏԻ  3-Ի N 276-Լ ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ  ՆԱԽԱԳԾԻ ԸՆԴՈՒՆՄԱՆ
	 
	Անհրաժեշտությունը: 
	«Հայաստանի Հանրապետության կառավարության 2022 թվականի մարտի 3-ի N 276-Լ որոշման մեջ փոփոխություններ և լրացում կատարելու մասին» Հայաստանի Հանրապետության կառավարության որոշման նախագծի  մշակումն ու ընդունումը պայմանավորված է ներկայիս աշխարահաքաղաքական բարդ իրավիճակում հանրապետությունում պարենային անվտանգության ապահովման, ինչպես նաև ծրագրի շրջանակում անասնաբուծության ճյուղում ներդրումների ներգրավման, Հայաստանի Հանրապետության կառավարության 2014 թվականի դեկտեմբերի 18-ի N 1444-Ն որոշմամբ հաստատված ցանկում ընդգրկված սոցիալական աջակցություն ստացող սահմանամերձ համայնքների բնակավայրերում գործունեություն իրականացնող տնտեսավարողներին տարբերակված աջակցության տրամադրման, բարվոք հարկային պատմության վերաբերյալ տեղեկատվության ժամկետի և գոմաղբի վերամշակման կարողությունների հստակեցման  անհրաժեշտությամբ։ 
	Ընթացիկ իրավիճակը և խնդիրները: 
	Հանրապետությունը անասնաբուծական արտադրանքի նկատմամբ բնակչության պահանջարկը բավարարելու համար իրականացնում է ներկրումներ, մասնավորապես ներմուծումից կախվածության աստիճանը բարձր է հատկապես թռչնի և խոզի մսի ուղղությամբ։ Բացի այդ բավական շատ չոր կաթ է ներմուծվում, որը կարելի է փոխարինել տեղական կաթի վերամշակմամբ։
	Տվյալների վերլուծությունը ցույց է տալիս, որ վերջին տասնամյակում Հայաստանում թռչնամսի, իսկ ավելի կոնկրետ՝ հավի մսի առաջարկը շարունակաբար աճել է, վերջին 5 տարիներին տատանվելով 40-58 հազար տոննայի շրջանակներում, որից, սակայն, միայն 20-28%-ն է ապահովվել տեղական արտադրության հաշվին, իսկ խոզի մսի ինքնաբավության մակարդակը տատանվել է 45-58 % -ի միջակայքում։ 
	Գործող ծրագրի շրջանակում կնքվել է ընդամենը 1 պայմանագիր։ Միաժամանակ, ծրագրի շահառուների կողմից բարվոք հարկային պատմության վերաբերյալ ժամանակավրեպ տվյալներ չներկայացնելու համար անհրաժեշտ է հստակեցնել տեղեկատվության ժամկետը։
Հաշվի առնելով աշխարահաքաղաքական բարդ իրավիճակն ու հետագա զարգացումների անկանխատեսելիությունը՝ արտաքին մարտահրավերներին դիմակայելու և փոփոխված տնտեսական իրավիճակին հարմարվելու համար անհրաժեշտություն է առաջացել իրականացնել խթանիչ միջոցառումներ, որոնք ուղղված կլինեն հանրապետությունում անասնաբուծության ճյուղի հիմնական արտադրատնտեսական ցուցանիշների կայունացմանը և ներմուծումը տեղական արտադրանքով փոխարինմանը։ Որոշակի հարցեր են առաջացել նաև ծրագրի շրջանակում գոմաղբի և այլ գյուղատնտեսական կենդանիների աղբի վերամշակման հնարավորությունների հետ կապված։
	Տվյալ բնագավառում իրականացվող քաղաքականությունը: 
	Գյուղատնտեսության ոլորտում Կառավարության կողմից իրականացվող քաղաքականությունն ուղղված է գյուղատնտեսության ինտենսիվացմանը, արտադրողականության բարձրացմանը, հողային ռեսուրսների նպատակային և ջրային ռեսուրսների խնայողաբար ու արդյունավետ օգտագործմանը, պարենային անվտանգության ապահովման մակարդակի բարձրացմանը, անասնաբուծության և բուսաբուծության զարգացմանը, արդիական տեխնոլոգիաների ներդրմանը, արտադրված արտադրանքի իրացմանն ու արտահանման խթանմանը, գյուղատնտեսական ամբողջ արժեշղթայում ընդգրկված սուբյեկտների՝ գյուղացիական տնտեսությունների, կոոպերատիվների, գյուղատնտեսական մթերք վերամշակողների եկամուտների ավելացմանը։
	Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ: 
	Կառավարության 2021-2026թթ. ծրագրով նպատակ է դրվել շարունակել տրամադրել ֆինանսական ռեսուրսներ անասնապահությանը՝ կառուցելու նոր սերնդի անասնաշենքեր, ձեռք բերելու անասնակեր, կենդանիներ, մասնավորապես տոհմային կենդանիներ։ Միաժամանակ, Հայաստանի Հանրապետության գյուղատնտեսության ոլորտի տնտեսական զարգացումն ապահովող հիմնական ուղղությունների 2020-2030 թվականների ռազմավարության «բարելավել պարենային անվտանգությունը և սնուցումը» առաջնահերթությունում կարևորվում է պարենամթերքի տեղական արտադրության ծավալների ավելացումը։ 
	Կարգավորման նպատակը և բնույթը:  
	Կատարվող փոփոխությունների նպատակն է ընդլայնել շահառուների շրջանակը և նպաստել ծրագրի շրջանակում նախատեսվող ներդրումային ծրագրերի ամբողջ ծավալով իրականացմանը, ինչպես նաև անասնաբուծության ճյուղում ներդրումների ներգրավմանը և անասնաբուծական հիմնական արտադրատեսակների գծով ինքնաբավության մակարդակի բարձրացմանը։
	Կարևորելով անասնաբուծության ճյուղում տարբեր ներդրումային ծրագրերի իրականացման հնարավորությունների ընձեռումը՝ նախագծով առաջարկվում է ծրագրում կատարել փոփոխություններ, մասնավորապես՝ իջեցնել ներդրումների թույլատրելի նվազագույն շեմը՝ տավարաբուծության, խոզաբուծության և թռչնաբուծության ուղղություններով առնվազն 1,0 մլրդ դրամ, իսկ Հայաստանի Հանրապետության կառավարության 2014 թվականի դեկտեմբերի 18-ի N 1444-Ն որոշմամբ հաստատված ցանկում ընդգրկված սոցիալական աջակցություն ստացող սահմանամերձ համայնքների բնակավայրերում գործունեություն իրականացնող տնտեսավարողների համար՝ առնվազն 500,0 մլն դրամ (2,5 մլրդ դրամի փոխարեն)՝ պետական օժանդակությամբ նպաստելու տարբեր ներդրումային ծրագրերի իրականացման ապահովմանը։ 	Հանրապետությունում անասնաբուծության ճյուղում 1.0 մլրդ դրամի ներդրումն էլ կարող է համարվել խոշոր, հաշվի առնելով, որ դեռևս չունենք խոշոր եղջերավոր կենդանիների, խոզերի խոշոր անասնաբուծական համալիրներ։ Անասնաբուծության ճյուղում 1.0 մլրդ դրամի չափով ներդրումները կարելի է գնահատել գործող պետական աջակցության ծրագրերով սահմանված չափորոշիչներով։ Մասնավորապես փոքր և միջին անասնաշենքերի ծրագրի շրջանակում 451 և ավելի քառակուսի մետր արտադրական տարածքով անասնաշենքի կառուցման և տեխնոլոգիական ապահովման համար ծախսերը գնահատվում են շուրջ 35 մլն ՀՀ դրամ, իսկ տավարաբուծության զարգացմանն ուղղված ծրագրով 1 գլուխ տոհմային խոշոր  եղջերավոր կենդանու ձեռքբերման հաշվարկային արժեք է ընդունվել 1.0 մլն դրամը։ Վերոնշյալ տվյալների հիման վրա կատարված հաշվարկները ցույց են տալիս, որ նախատեսված 1.0 մլրդ դրամի շրջանակում էլ հնարավոր է հիմնել խոշոր եղջերավոր կենդանիների անասնաբուծական՝ առավել ևս խոզաբուծական և թռչնաբուծական խոշոր համալիրներ։ Բացի այդ, տնտեսապես առավել արդյունավետ է մի շարք տնտեսավարողների առկայությունը շուկայում, քանի որ մեկ-երկու խոշոր տնտեսավարողների դեպքում առաջանում են որոշակի ռիսկեր, մասնավորապես՝ մրցակցային պայմանների խաթարման և մենաշնորհների զարգացման առումով, որն էլ հանգեցնում է վերջիններիս կողմից գնային քաղաքականության թելադրման։ Իսկ նման տնտեսություններում համաճարակների բռնկման դեպքում, տեղական արտադրության մսի ծավալների խիստ կրճատման արդյունքում, լուրջ խնդիրներ կարող են առաջանալ մսի շուկայում։ Ներդրողների հետ քննարկումներից պարզ դարձավ, որ, հաշվի առնելով ՀՀ շուկայի առանձնահատկությունները, տնտեսապես արդյունավետ կարող են լինել 630 գլուխ խոզի համար (տարեկան շուրջ 2 հազար տոննա կենդանի զանգվածով մսի ելքով) խոզաբուծական համալիրները, որոնք հնարավոր է հիմնել շուրջ 1,0 մլրդ դրամի չափով ներդրում կատարելով։ Կարևորելով նաև սահմանամերձ համայնքների բնակավայրերում անասնաբուծության ճյուղում ներդրումներ կատարելու  անհրաժեշտությունը՝ առաջարկվում է ցուցաբերել տարբերակված մոտեցում և նվազագույն շեմը սահմանել 500,0 մլն դրամը։  
	Միաժամանակ, նախագծով առաջարկվում է  շահառուների համար պարտադիր պահանջ սահմանված չվճարված հարկային պարտավորությունների բացակայության ժամկետ սահմանել դիմումի ներկայացմանը նախորդող աշխատանքային օրը՝ 2021 թվականի դեկտեմբերի 31-ի փոխարեն։ Բացի այդ, տարընկալումներից խուսափելու համար՝ նախագծով առաջարկվում է գոմաղբ բառը  փոխարինել գյուղատնտեսական կենդանիների աղբ բառերով, որն ավելի լայն հասկացություն է և, բացի գոմաղբից, վերաբերում է նաև թռչնաղբին, խոզի աղբին և այլ գյուղատնտեսական կենդանիների աղբին։  Գյուղատնտեսական կենդանիներ հասկացությունը սահմանված է Անասնաբուժության մասին ՀՀ օրենքով։
	Նախագծով հստակեցվել է նաև ՀՀ կառավարության 2022 թվականի մարտի 3-ի N 276-Լ որոշման ընդունման համար հիմք հանդիսացող լիազորող նորմը։
Սույն նախագծի ընդունման կապակցությամբ պետական կամ տեղական ինքնակառավարման բյուջեներում եկամուտների և ծախսերի փոփոխություններ և լրացուցիչ ծախսեր չեն նախատեսվում։ 
         Նախագծի մշակման գործընթացում ներգրավված ինստիտուտները և անձինք: 
	Նախագիծը մշակվել է ՀՀ էկոնոմիկայի նախարարության կողմից: 
      	Ակնկալվող արդյունքը: 
         Նախագծի ընդունումը կնպաստի  Հայաստանի Հանրապետությունում տավարաբուծության, խոզաբուծության և թռչնաբուծության ուղղությամբ ներդրումների ավելացմանը և պարենային ինքնաբավության մակարդակի բարձրացմանը, ծրագրի շահառուների շրջանակի ընդլայնմանը։
         Այլ տեղեկություններ: Այլ տեղեկություններ չկան:
3

